
ABSTRAK

Pemikiran matematik begitu penting dalam membangunkan serta melahirkan 

generasi yang berfikiran kritis dan kreatif terutamanya dalam bidang matematik. 

Namun, kebanyakan pelajar dan juga pendidik tidak didedahkan dengan proses 

pemikiran matematik. Oleh itu, kajian ini dilakukan bertujuan untuk mengkaji 

pemikiran matematik pelajar tingkatan 2 terhadap 4 topik matematik iaiu Fungsi Graf, 

Laju dan Pecutan, Sukatan Kecenderungan Memusat dan Garis Lurus. Dengan tujuan 

itu, satu ujian pos untuk penilaian pemikiran matematik telah dijalankan ke atas 100 

orang pelajar sekolah menengah di beberapa sekolah menengah dalam negeri Johor. 

Pengesahan oleh pakar yang berlatar belakangkan Pendidikan matematik dan 

mempunyai pengalaman yang lama dalam mengajar telah diperolehi untuk 

menentukan kesahan dan kebolehpercayaan instrumen. Kajian ini dijalankan dengan 

menggunakan kaedah kuantitatif. Kaedah analisis statistik deskriptif dan peratusan 

menggunakan perisian GNU PSPP versi 1.2.0 bagi menganalisis data yang diperolehi. 

Dapatan kajian menunjukkan pelajar tingkatan 2 di negeri Johor mempunyai tahap 

penguasaan pemikiran matematik yang baik terhadap topik fungsi graf serta topik 

sukatan kecenderungan memusat manakala topik laju dan pecutan serta garis lurus 

berada di tahap yang sederhana.

ABSTRACT

Mathematical thinking is very important in attention as well as producing a 
generation with creative and critical thinking in the field of mathematics. However, 
most students and educators are not exposed to the mathematical thinking process. 
Therefore, this study was conducted to find the mathematical thinking of form 2 
students on 4 mathematics topics which are Graph Function, Speed and Acceleration, 
Measurement of Central Tendency and Straight Line. To that end, a test for 
mathematical thinking assessment was conducted on 100 secondary school students in 
several secondary schools in Johor districts which have been validated by several 
teaching experts with a background in Mathematics education and long experience in 
teaching. This study was conducted using quantitative methods which descriptive 
statistical analysis method and percentage using GNU PSPP software version 1.2.0 to 
analyse the data obtained. The findings of the study show that Form 2 students in the 
state of Johor have good in mathematical thinking on the topic of graph function as 
well as measurement of central tendency while on topics of speed and acceleration and 
straight lines are at a moderate level.

BAB 1

PENGENALAN

1.1 Pengenalan

Pemikiran matematik melibatkan proses. Pemikiran matematik yang baik 

bukan sahaja mampu untuk melakukan aritmetik atau menyelesaikan masalah algebra. 

Malah, ia adalah satu proses untuk melihat sesuatu, menggunakan matematik ke atas 

keperluan mereka, sama ada ia berangka, struktur atau logik dan kemudian 

menganalisis corak asas. Matematik adalah tentang pola. Apabila kita mengajar 

kaedah matematik, kita menunjukkan sesuatu yang berlaku sepanjang masa dan 

sesuatu yang berlaku secara umum.

Mason, Burton dan Stacey (1982; 2010) menjelaskan pemikiran matematik 

adalah proses dinamik dalam satu rangkaian gelung berputar yang dimulai dengan 

memanipulasi objek (mental, fizikal, simbolik, bergambar), bergerak untuk 

mendapatkan gambaran corak atau beberapa ciri lain bagi objek tersebut, untuk 

mengartikulasikan ciri itu sebagai ungkapan umum. Oleh itu, dengan meningkatkan 

idea yang kompleks, pemahaman dapat ditingkatkan serta mampu untuk memanipulasi

idea dan konsep bagi mencari ciri lain yang lebih mendalam. Burthon (1984) 

menegaskan bahawa pemikiran matematik tidak akan wujud secara automatik dari 

pembelajaran dan penguasaan matematik sahaja tetapi juga memerlukan beberapa 

tahap asas dan latihan.

Dalam kajian ini, penyelidik mengambil idea yang disarankan oleh Mason, 

Burton dan Stacey (1982; 2010) iaitu penerapan beberapa aktivti pemikiran matematik 

seperti mengkhususkan, menggeneralisasikan, membuktikan dan juga mengesahkan. 

Burton menggambarkan pemikiran matematik berdasarkan tiga aspek, operasi, proses 

dan dinamik pemikiran matematik. Empat proses telah dikenalpasti sebagai pusat 

utama dalam pemikiran matematik iaitu (1) mengkhususkan, (2) menduga, (3) 

membuat generalisasi dan (4) meyakinkan seperti dijelaskan oleh Burton (1984). 

Pengkhususan adalah penerokaan makna dengan melihat kes-kes tertentu untuk 

menjelaskan beberapa sifat umum. Menduga pula kebiasaannya wujud secara 

semulajadi semasa pelajar mencari hubungan yang menghubungkan contoh dan cuba 

menyatakan dan membuktikan corak yang asas. Generalisasi adalah kemampuan untuk 

mengenali corak atau keteraturan tersebut dan membuat percubaan dalam kenyataan 

secara matematik. Meyakinkan pula adalah mengenai membuat dugaan generalisasi 

yang mendorong para pelajar untuk meneliti idea mereka dan menyampaikannya 

secara eksplisit terlebih dahulu kepada diri mereka sendiri dan kemudian kepada yang 

lain.

Penyelidik juga tidak tertumpu kepada 4 proses tersebut sahaja. Pandangan 

daripada Watson dan Mason (1998) telah digunakan di mana pandangan mereka 

mengenai matematik yang mengandungi 2 komponen utama yang dikenali sebagai 

struktur matematik dan proses matematik. Struktur matematik merujuk kepada 

kepelbagaian bentuk dalam kenyataan matematik yang boleh dibuat dan dijumpai 

dalam sebarang topik matematik. 4 topik matematik telah dipilih di dalam kajian ini

iaitu fungsi graf, laju dan pecutan, sukatan kecenderungan memusat dan garis lurus. 

Kesemua topik ini dipilih kerana berdasarkan penilaian TIMSS 2015, peratusan yang 

boleh menjawab soalan berkaitan keempat-empat topik ini amat rendah dan bagi 

menyokong penilaian ini ujian pemikiran matematik dibuat untuk melihat dari sudut 

pemikiran matematik

1.2 Latar Belakang Masalah

Subtopik ini menerangkan tentang latar belakang masalah kajian tentang 

permasalahan pelajar dalam penggunaan pemikiran matematik yang mempengaruhi 

pencapaian TIMSS dan PISA. Di samping itu, di dalam subtopik ini terdapat 

penerangan mengenai faktor-faktor yang mempengaruhi pelajar yang lemah dalam 

penggunaan pemikiran matematik terutamanya di dalam bilik darjah semasa proses 

pembelajaran dan pengajaran.

1.2.1 Pemikiran Matematik Mempengaruhi Pencapaian TIMSS dan PISA

Kurikulum Matematik di Malaysia mula mengorak langkah untuk 

mengambil tempat dalam dunia pendidikan pada awal 1956 selepas Laporan 

Razak. TIMSS anjuran International Association for the Evaluation o f 

Educational Achievement (IEA) merupakan salah satu pentaksiran antarabangsa 

yang turut disertai oleh negara Malaysia sejak tahun 1999. Pentaksiran ini akan 

diadakan setiap empat (4) tahun sekali bermula pada tahun 1995. Objektif 

menyeluruh bagi pentaksiran ini adalah untuk menghasilkan maklumat tentang 

input, proses dan output tentang pendidikan bagi menambah baik dasar dan p&p 

matematik dan sains. Pelajar tingkatan 2 merupakan sasaran di Malaysia.

Menurut kajian Jan Lokan (2000), tugasan dalam pentaksiran PISA 

merangkumi tiga aspek utama iaitu kandungan, proses dan situasi di mana ianya 

digunapakai dalam subjek matematik itu sendiri. Kandungan ditakrifkan dalam 

konsep pemikiran matematik yang lebih luas, sebagai contoh 'perubahan dan 

pertumbuhan', 'ruang dan bentuk', 'ketidaktentuan' dan 'hubungan kebergantungan' 

(Lokan, 2000). Konsep yang luas ini memberikan hubungan yang berkait rapat 

dengan nombor, anggaran, kebarangkalian, fungsi, dan sebagainya.

Penilaian matematik TIMSS disusun dalam dua dimensi: (1) dimensi 

kandungan yang menentukan isi pelajaran yang akan dinilai dan (2) dimensi 

kognitif yang menentukan proses kognitif atau pemikiran yang akan dinilai. Pada 

darjah 4, TIMSS menilai pengetahuan pelajar dalam tiga domain kandungan: 

bilangan, bentuk dan ukuran geometri, dan paparan data. Seterusnya, TIMSS

menilai pengetahuan pelajar dalam empat domain kandungan: nombor, aljabar, 

geometri, dan data dan peluang. Pada kedua-dua gred (dan di semua domain 

kandungan), TIMSS menilai pemikiran matematik pelajar dalam tiga domain 

kognitif: mengetahui, mengaplikasikan, dan menaakul.

Oleh itu, sekiranya pelajar tidak mempunyai pemikiran matematik baik, 

pelajar tidak akan menguasai tiga domain kognitif seperti yang dijelaskan. Antara 

3 domain tersebut juga terkandung merangkumi proses pemikiran matematik 

seperti yang dinyatakan oleh Tony Scusa (2008) iaitu penyelesaian masalah, 

penaaklukan matematik, komunikasi, perwakilan dan perhubungan. Justeru, bagi 

meningkat keputusan TIMSS dan PISA pemikiran matematik haruslah diberi 

perhatian kerana kandungan soalan merangkumi proses pemikiran matematik itu 

sendiri.

1.2.2 Faktor Pelajar Lemah Dalam Pemikiran Matematik

Terdapat beberapa aspek penting dalam kemahiran matematik iaitu 

penyelesaian masalah matematik, mengenalpasti konsep matematik dan 

mengaplikasi pengetahuan nombor asas (Azizi & Elanggovan, 2010). Secara 

khususnya pemikiran matematik merupakan satu aktiviti yang kompleks, dan 

bukan sesuatu yang mudah serta ianya agak rumit (Kaye Stacey, 2006). Oleh itu, 

kesemua aspek ini diperlukan dalam membentuk pelajar yang menguasai

pemikiran matematik. Sekiranya para pelajar Malaysia ini tiada pemahaman 

terhadap konsep matematik yang kuat, berkemungkinan sebahagian besarnya 

mereka hanya berjaya menyelesaikan masalah matematik berlandaskan prosedur, 

rumus, penggunaan algoritma dan formula semata-mata. Pelbagai faktor yang 

menyebabkan pelajar lemah dalam menyelesaikan masalah matematik 

terutamanya soalan-soalan KBAT.

Antaranya adalah para pelajar ini kurang pendedahan sejak awal lagi 

perkembangan mereka. Ibu bapa dan para guru mungkin memandang remeh 

terhadap kanak-kanak kecil yang dianggap sukar untuk memahami nombor dan 

pengiraan. Sekiranya mereka diberikan pendedahan awal, pemikiran matematik 

mereka akan berkembang awal seiring dengan peningkatan umur (Angela, 1998). 

Justeru, mereka pasti mampu menyelesaikan masalah-masalah matematik ketika 

di alam persekolahan peringkat menengah. Pendedahan awal mengenai matematik 

amatlah penting dalam perkembangan kanak-kanak bagi melahirkan insan yang 

berkualiti. Kajian-kajian awal telah menunjukkan bahawa perkembangan 

pemikiran kanak-kanak dalam bidang ini menunjukkan perkembangan yang 

berperingkat-peringkat, di mana terdapat limitasi yang jelas tentang kemahiran 

tertentu pada peringkat-peringkat yang tertentu (Piaget, 1952).

Kurang penekanan pemikiran matematik di sekolah merupakan faktor 

terbesar generasi kini tidak mengaplikasikan pemikiran matematik mereka. Di 

sekolah mereka menjalankan pembelajaran dan pengajaran di dalam kelas yang 

mempunyai sebilangan besar pelajar lain. Hal ini boleh mengurangkan keyakinan 

diri mereka untuk terus bertanya jika tidak memahami subtopik yang dipelajari.

Di samping itu, majoriti pelajar kurang kesedaran tentang penggunaan 

matematik dalam kehidupan seharian dan kurang memahami fungsi matematik itu 

dalam aplikasi kehidupan. Hal ini disebabkan oleh di sekolah mereka tidak 

ditekankan dalam penggunaan matematik. Mereka hanya diajar mengenai rumus, 

pengiraan dan jalan penyelesaian semata-mata untuk lulus dalam peperiksaan. 

Tiada nilai murni yang diterapkan oleh para guru agar pelajar lebih menghargai 

subjek matematik dalam kehidupan manusia. Aplikasi matematik amat membantu 

dalam perkembangan pemikiran matematik kerana ianya mampu memupuk 

kemahiran berfikir para pelajar.

Berdasarkan kajian Ahmad, Saad & Ab Ghani (2014), hanya minoriti 

pelajar menyusun dan mentafsir maklumat daripada penyataan masalah dalam 

persamaan atau jadual atau graf. Pelajar mempunyai sikap yang kurang rajin untuk 

mengkaji dan konsep permasalahan soalan. Faktor utama dalam kesukaran 

penyelesaian masalah juga melibatkan pelajar yang tidak mampu memantau 

secara aktif dan seterusnya mengawal proses kognitif semasa menyelesaikan 

masalah (Kazemi, Fadaee dan Bayat, 2010).

Faktor persekitaran juga mempengaruhi kelemahan pelajar dalam 

penyelesaian matematik seperti suasana pembelajaran termasuk pendekatan 

pembelajaran yang digunakan, motivasi, penggunaan jenis masalah dan juga 

bahan pengajaran yang tidak menyokong pelajar dalam pembinaan penyelesaian 

masalah. Di Malaysia, kajian daripada Tambychik dan Meerah (2010) 

mengatakan pelajar berasa sukar dalam matematik kerana mereka menghadapi 

kesukaran dalam memahami dan menerima konsep, rumusan dan fakta serta 

kurang mampu untuk membayangkan masalah matematik dan konsep.

Oleh hal yang demikian, guru memainkan peranan yang amat penting 

dalam mengenalpasti kelemahan pemikiran matematik pelajar supaya dapat 

dipantau dan didedahkan kepada pelajar mengenai proses dan kuasa pemikiran 

matematik itu sendiri. Akan tetapi guru-guru matematik di Malaysia terutamanya 

kurang pendedahan mengenai kefahaman pemikiran matematik dan 

kepentingannya dalam dunia Matematik itu sendiri.

Tidak terdapat banyak kajian yang dilakukan bagi menilai pemikiran 

matematik pelajar. Namun, kajian Lucy (2010) mendapati pemikiran matematik 

bagi pelajar Tahun 6 berada di tahap yang mahir untuk pemahaman konseptual 

juga mempamerkan pencapaian yang lebih rendah dalam domain yang 

memerlukan mereka menyediakan penjelasan. Namun, kajian beliau tidak 

merujuk kepada pandangan Watson dan Mason (1998). Oleh itu, penyelidik 

menilai pemikiran matematik berdasarkan aktiviti pemikiran matematik yang 

dijelaskan oleh mereka. Pelajar tingkatan 2 juga dipilih kerana pengalaman 

penyelidik dalam mengajar pelajar tingkatan 2 dan ini membantu memudahkan 

kajian dilakukan.

1.3 Pernyataan Masalah

Menurut penilaian prestasi pelajar dalam TIMSS 2015. Malaysia masih 

jauh ketinggalan di belakang dalam subjek matematik berdasarkan keputusan

pentaksiran TIMSS dan PISA yang terkini berbanding dengan negara luar yang 

lain. Faktor utama pelajar tidak mampu berfikiran matematik sekaligus tidak 

mampu untuk menjawab soalan penyelesaian masalah terutamanya KBAT adalah 

kurang pendedahan daripada para guru akibat daripada kekangan masa serta 

bilangan pelajar yang terlalu ramai sehingga sukar untuk dipantau setiap orang. 

Pelajar juga tidak didedahkan dengan penggunaan matematik dalam kehidupan 

seharian disebabkan oleh tidak memahami dan mendalami fungsi matematik serta 

konsep itu sendiri. Para guru berkemungkinan terlepas pandang untuk menerapkan 

nilai pemikiran matematik dalam kalangan pelajar kerana terlalu sibuk dengan 

mengejar pemarkahan yang tinggi dalam peperiksaan sehingga leka dengan 

perkara yang lebih penting.

Pelajar juga kurang didedahkan latihan yang berbentuk bukan rutin. Bagi 

mewujudkan pemikiran matematik yang kreatif dan berkualiti memerlukan 

banyak latihan dan soalan agar otak mereka lebih aktif dan cerdas dalam 

menyelesaikan pelbagai masalah. Oleh itu kelas tambahan di luar persekolahan 

memberi impak dalam melatih pelajar untuk mewujudkan pemikiran matematik 

agar mereka mudah memahami ketika sesi pembelajaran di sekolah. Pelajar juga 

didapati kurang berkeyakinan untuk menyelesaikan masalah ketika di dalam bilik 

darjah kerana takut ditertawakan oleh rakan-rakan yang lain menjadi punca 

mereka lemah dalam pemikiran matematik.

Para guru juga memainkan peranan yang besar ketika di sekolah. Hal ini 

kerana kekeliruan dalam kalangan pelajar boleh wujud disebabkan oleh 

penyalahgunaan konsep matematik ketika sesi pengajaran. Masalah ini mampu 

diatasi sekiranya para guru matematik mengambil inisiatif untuk menilai 

pemikiran matematik pelajar mereka. Hal ini dapat membantu pengajar untuk 

merancang pengajaran dan pembelajaran menggunakan strategi yang betul dan

baik untuk pelajar mereka agar pemikiran matematik dapat diterapkan kepada 

pelajar dengan lebih berkesan.

Para guru juga dilihat tidak mempunyai instrumen yang khusus dalam 

meniliai pemikiran matematik pelajar. Guru tiada garis panduan dalam membina 

instrumen pemikiran matematik tersebut. Oleh itu, kajian ini diharapkan dapat 

membantu para guru dan menjadikan satu rujukan untuk mereka membina 

instrumen yang menggunakan soalan dan arahan yang dicadangkan oleh Mason 

dan Watson (1998).

Di samping itu, seperti yang kita sedia maklum pentaksiran TIMSS dan 

PISA memainkan peranan yang besar dalam mewujudkan pemikiran matematik 

dalam kalangan pelajar kerana kedua-dua pentaksiran tersebut mempunyai 

domain yang menyeluruh dalam membentuk pemikiran matematik yang lebih 

berkualiti. Para pelajar mengambil remeh terhadap pentaksiran ini kerana pada 

mereka ianya tidak menentukan masa hadapan mereka sedangkan pentaksiran ini 

merupakan pengukur bagi tahap kefahaman dan pemikiran mereka mengenai 

konsep matematik. Pihak sekolah perlu juga memainkan peranan dalam memberi 

kesedaran kepada para pelajar akan kepentingan pentaksiran antarabangsa ini 

sekaligus mampu melahirkan pelajar yang berkualiti dan kreatif.

1.4 Objektif Kajian

Objektif kajian ini adalah :

i. Mengenalpasti pemikiran matematik pelajar Tingkatan 2 dalam topik Fungsi

Graf

ii. Mengenalpasti pemikiran matematik pelajar Tingkatan 2 dalam topik Laju dan

Pecutan

iii. Mengenalpasti pemikiran matematik pelajar Tingkatan 2 dalam topik Sukatan

Kecenderungan Memusat

iv. Mengenalpasti pemikiran matematik pelajar Tingkatan 2 dalam topik Garis

Lurus

1.5 Persoalan Kajian

Kajian ini telah merangka persoalan kajian berdasarkan objektif kajian.

i. Apakah pemikiran matematik pelajar Tingkatan 2 dalam topik Fungsi Graf?

ii. Apakah pemikiran matematik pelajar Tingkatan 2 dalam topik Laju dan 

Pecutan?

iii. Apakah pemikiran matematik pelajar Tingkatan 2 dalam topik Sukatan 

Kecenderungan Memusat?

iv. Apakah pemikiran matematik pelajar Tingkatan 2 dalam topik Garis Lurus?

1.6 Kerangka Konsep Kajian

Proses dan aktiviti pemikiran matematik

12. Mengubah

13. Menggeneralisasikan

14. Menduga

15. Menerangkan

16. Membenarkan

17. Mengesahkan

18. Meyakinkan

19. Membantah

1. Menjelaskan Ujian Pemikiran

2. Mengkhususkan Matematik melalui

3. Melengkapkan empat (4) topik

4. Memadam matematik :

5. Membetulkan 1. Fungsi Graf

6. Membandingkan 2. Laju dan

7. Menyusun Pecutan

8. Mengatur 1— \ 3. Sukatan

9. Menukar 1— / Kecenderungan

10. Mempelbagaikan Memusat

11. Membalikkan 4. Garis Lurus

Penilaian dan 
pemarkahan

(Diadaptasi daripada Watson & Mason, 1998)

Rajah 1.1 Kerangka Konsep Kajian

Pemikiran matematik pelajar dapat diterapkan dan juga dapat dinilai 

berdasarkan 19 aktiviti atau kuasa pemikiran matematik yang dicadangkan oleh 

Watson dan Mason pada tahun 1998 seperti di rajah 1.1 iaitu menjelaskan,

mengkhususkan, melengkapkan, memadam, membetulkan, membandingkan, 

menyusun, mengatur, menukar, mempelbagaikan, membalikkan, mengubah, 

menggeneralisasikan, menduga, menerangkan, membenarkan, mengesahkan, 

meyakinkan dam membantah.

Berdasarkan kesemua kesemua aktiviti pemikiran matematik ini, akan 

membantu pengajar untuk menilai atau melakukan aktiviti di dalam kelas bagi 

memantau pemikiran matematik pelajar. Berikut merupakan Jadual 1.1 mengenai 

pemikiran matematik dan kebolehan serta tindakan dalam setiap aktiviti pemikiran 

matematik tersebut;

Jadual 1.1 Jadual Senarai Tindakan Pemikiran Matematik

Pemikiran Matematik Kebolehan/Tindakan

Menjelaskan
mengenali ciri atau atribut tertentu yang menjadikan 

objek atau konsep sebagai contoh

Mengkhususkan
Membina contoh tertemntu untuk melihat apa yang 

berlaku

Melengkapkan

Memadam

Membetulkan

Tahu apa yang perlu ditambah, disingkirkan atau diubah 

untuk membenarkan, atau menilai atau membezakan 

antara ungkapan

Membandingkan Mengenalpasti sifat yang serupa mahupun yang berbeza

Menyusun

Mengatur

Mampu menyusun dan mengatur berdasarkan kriteria 

tertentu

Menukar Membuat pertukaran bagi melihat kesannya

Mempelbagaikan Mencari jalan penyelesaian lain

Membalikkan Menterbalikkan keadaan

Mengubah Mengubah disebabkan oleh kekangan yang berlaku

Menggeneralisasikan
Mengesan corak umum, beralih dari beberapa contoh 

untuk membuat tekaan mengenai sebilangan besar kes

Menduga
Menyatakan bentuk secara umum tetapi yang 

kebenarannya belum dapat dipastikan

Menerangkan Penghuraian yang jelas

Membenarkan Mendedahkan struktur atau hubungan asas yang berkait

Mengesahkan Menyemak hubungan

Meyakinkan
Memastikan alasan yang masuk akal, yakinkan diri 

sendiri, rakan kemudian musuh

Membantah Mencari percanggahan

Bahan penilaian ataupun ujian yang disediakan oleh penyelidik adalah 

berdasarkan kesemua aktiviti pemikiran matematik ini. Kemudian ianya diolah di 

dalam setiap topik yang dipilih iaitu Fungsi Graf, Laju dan Pecutan, Sukatan 

Kecenderungan Memusat dan Garis Lurus. Setiap topik ini mengandungi sebahagian 

besar aktiviti tersebut tersebut agar dapat dinilai mengikut topik. Penilaian dan 

pemarkahan dilakukan bagi mengenalpasti tahap pemikiran matematik pelajar. 

Penilaian juga dibuat berdasar kesemua aktivti pemikiran matematik tersebut

1.7 Kepentingan Kajian

Berdasarkan latar belakang masalah yang telah dibincangkan, penyelesaian 

masalah dan penaaklukan matematik mampu mempertingkatkan kemahiran pemikiran 

matematik dalam kalangan pelajar. Kebolehan pelajar yang mempunyai kemahiran 

pemikiran matematik akan memberi impak yang besar dalam kehidupan seharian 

mereka. Di samping itu, melalui kajian mudah untuk para pengajar menilai dan 

memantau pemikiran matematik pelajar mereka dan secara tidak langsung mudah 

untuk pengajar merancang strategi pembelajaran matematik mereka.

1.7.1 Pelajar

Dengan penuh harapan hasil kajian ini dapat membimbing pelajar untuk 

meningkatkan kemahiran pemikiran matematik mereka kerana dengan pemikiran 

matematik mereka akan menyelesaikan masalah dengan lebih mudah melalui beberapa 

proses yang diberikan dan membuat hubungan yang baik dalam penggunaan 

matematik dalam kehidupan seharian. Selain daripada itu, dengan kajian ini pelajar 

akan lebih menyedari mengenai kepentingan pemikiran matematik dan lebih 

menghargai matematik itu sendiri yang memberi banyak manfaat dalam kehidupan 

seharian manusia. Di samping itu, melalui kajian ini juga diharapkan pelajar dapat 

mengasah pemikiran matematik mereka dengan mengubah cara pembelajaran 

matematik mereka ke arah pemikiran matematik.

1.7.2 Pengajar

Bagi pengajar pula, diharapkan hasil daripada analisis data yang diperolehi di 

akhir kajian dapat membantu pengajar yang menceburi bidang pendidikan dalam kelas 

tambahan untuk meningkatkan mutu pengajaran mereka. Pengajar juga boleh 

menggunakan hasil kajian ini sebagai panduan untuk mentaksir pemikiran matematik 

pelajar bertujuan untuk perbaikan rancangan pengajaran yang lebih baik dalam subjek 

matematik. Melalui kajian ini juga, para pengajar akan menyedari tentang penerapan 

nilai murni terhadap subjek matematik dalam kalangan pelajar. Diharapkan juga 

pengajar dapat merancang pengajaran dan pembelajaran setiap hari di dalam bilik 

darjah dengan lebih teratur dan strategik. Selain itu, penyelidik mengharapkan 

pengajar dapat menambah ilmu pengetahuan tentang kepentingan dalam penilaian 

pemikiran matematik pelajar mereka dan seterusnya dapat membantu 

mempertingkatkan prestasi ujian matematik pelajar mereka

1.7.3 Ibu Bapa

Bagi pihak ibu bapa pula, melalui kajian yang dilakukan mereka akan lebih 

mudah untuk memilih yang terbaik bagi anak-anak mereka supaya menjadi pemikir 

matematik yang berkualiti. Dengan kajian ini juga ibu bapa juga perlu memantau dan 

menilai pemikiran matematik anak-anak mereka ketika di luar waktu persekolahan 

lebih-lebih lagi keadaan pandemik COVID-19 yang tidak menentu pada masa kini. 

Dengan kajian ini sedikit sebanyak akan membantu para ibu bapa meningkatkan mutu 

pemikiran matematik pelajar dan membantu mereka menerapkan pemikiran 

matematik dalam kehidupan seharian yang sebenar.

1.8 Definisi Operasional

1.8.1 Pemikiran Matematik

Menurut Leone Burton (1984), pemikiran matematik bukanlah hanya semata- 

mata mengenai subjek matematik itu tetapi pemikiran matematik adalah cara 

pemikiran terhadap fungsi sesuatu operasi, proses dan pembentukan dinamik 

matematik. Menurut Gattegno (1973), pemikiran matematik ini umpama seorang bayi 

yang bermula untuk organisasi semua maklumat yang dikumpulkan melalui 

rangsangan mereka dalam mempelajari persekitaran mereka dan seterusnya bermula 

untuk bercakap. Dalam kajian ini pemikiran matematik pelajar akan dipantau dengan 

melalui aktiviti atau ciri-ciri pemikiran matematik sepertimana yang disarankan oleh 

Watson dan Mason (1998). Ujian ini akan diterangkan lebih lanjut di dalam bab 3 iaitu 

metodologi kajian.

1.9 Penutup

Kesimpulannya, pemikiran matematik amat penting dan diperlukan dalam 

kalangan pelajar bagi melahirkan insan yang mudah menyelesaikan masalah sama ada 

secara lisan iaitu di atas kertas soalan mahupun menyelesaikan masalah dalam

kehidupan seharian dalam konsep matematik. Pemikir matematik mampu menjadikan 

sesebuah negara lebih maju. Keputusan pentaksiran matematik pelajar di dalam 

TIMSS dan PISA tidak sewajarnya diambil mudah dan dipandang enteng kerana 

keputusan tersebut membuktikan negara Malaysia mempunyai generasi baru yang 

lemah dalam penguasaan kemahiran pemikiran matematik sekaligus negara kita akan 

sentiasa dipandang rendah oleh negara lain.

